
TAO TEH KING.








kaserakahannja poen toeroet tambah berlipet-lipet. Maka itoe Lao Tze menjataken, mengenal poko ada jang paling perloe. Kapan itoe poko soedah tertjapei, jaitoe manoesia mengenal Tao dan hidoep saderhana menoeroet natuur dengen tindes kaserakahannja, itoe kaberesan dan katentreman nanti moentjoel sendirinja. (Ajat 6).

Sikep saderhana dan lemah-lemboet banjak orang jang dengen hina telah pandang sabagi tanda dari kalemahan. Tapi sabaliknja Lao Tze bilang itoe ada kategoehan jang tida bisa dikalahken, seperti beroelang-oelang itoe Goeroe Toea kasih tjonto dengen sifatnja aer. Kakoeatan tenaga, maski jang bagimana besar, masih ada jang bisa lebihin dan bikin roeboeh, tapi kabedjikan dari kasaderhana'an dan lemah-lemboet tida ada wates atawa oekoerannja, dan kerna itoe tida bisa dikalahken. (Ajat 7).

Maka ada perloe manoesia ikoetin itoe Sinarterang dari Kabeneran atawa Kabedjikan (Teh) jang anter padanja boeat poelang ka roemah sendiri, jaitoe ka dalem Tao, dari mana segala machloek dan benda di ini alam ada berätsal. Dengen tjara bagitoe orang djadi menggoenaken itoe sifat kekel boeat dapetken katentreman sampoerna atawa kahidoepan baka di dalem pelokannja Sang Iboe. (Ajat 8,9).

